
QORTI TAL-APPELL KRIMINALI 
 

Onor. Imħallef Dr. Neville Camilleri 
B.A., M.A. (Fin. Serv.), LL.D., Dip. Trib. Eccles. Melit. 

  
 
 Appell Numru 388/2018/1 
 
 

Il-Pulizija 
 

vs. 
 

Joseph Zahra 
 
 
 Illum 11 ta’ Marzu 2025 
 
 Il-Qorti,  
  

Rat l-imputazzjonijiet miġjuba kontra l-appellant Joseph Zahra, 
detentur tal-Karta tal-Identita’ bin-Numru 293553(M), akkużat 
quddiem il-Qorti tal-Maġistrati (Malta) talli: 
 
1. fl-10 ta’ Ġunju 2018, ġewwa l-Faċilita’ Korrettiva ta' Kordin, 

Paola, Malta għal ħabta ta’ bejn 19:30hrs u 19:45hrs, mingħajr 
il-ħsieb li joqtol jew li jqiegħed il-ħajja ta’ ħaddieħor f’periklu 
ċar ikkaġuna ħsara fil-ġisem jew fis-saħħa ta’ Janis Caruana, 
ta’ natura ħafifa jew ġabilha diżordni f’moħħha hekk kif 

iċċertifika Dr. Ravindra Agarwal (Reg. No. 3428) mill-Faċilita’ 
Korrettiva ta’ Kordin; 
 

2. fil-11 ta’ Ġunju 2018, ġewwa l-Faċilita’ Korrettiva ta’ Kordin, 
Paola, Malta għal ħabta ta’ bejn 18:00hrs u 18:30hrs, mingħajr 
il-ħsieb li joqtol jew li jqiegħed il-ħajja ta’ ħaddieħor f’periklu 
ċar ikkaguna ħsara fil-ġisem jew fis-saħħa ta’ Janis Caruana, 
ta’ natura ħafifa jew ġabilha diżordni f’moħħha hekk kif 
iċċertifika Dr. Ravindra Agarwal (Reg. No. 3428) mill-Faċilita’ 
Korrettiva ta’ Kordin; 

 
3. fl-10 ta’ Ġunju 2018, ġewwa l-Faċilita’ Korrettiva ta’ Kordin, 

Paola, Malta għal ħabta ta’ bejn 19:30hrs u 19:45hrs f’kull każ 
ieħor mhux imsemmi fl-aħħar żewġ artikoli qabel dan, 
inġurja, jew hedded, jew għamel offiża fuq il-persuna ta’ CO 
25 Cleaven Cutajar, persuna nkarigata skont il-liġi minn 
servizz pubbliku, waqt li jkun jagħmel jew minħabba li jkun 
għamel dan is-servizz, jew bil-ħsieb li jbeżżgħu jew li 
jinfluwixxi fuqu kontra l-liġi fl-esekuzzioni ta’ dak is-servizz; 

 
4. fl-10 ta’ Ġunju 2018, ġewwa l-Faċilita’ Korrettiva ta’ Kordin, 

Paola, Malta għal ħabta ta’ bejn 19:30 hrs u 19:45hrs għamel 
inġurji jew theddid mhux imsemmijin band’oħra f’dan il-
Kodici lil CO 25 Cleaven Cutajar jew jekk kien ipprovokat, 
inġurja b’mod li ħareġ barra mil-limiti tal-provokazzjoni. 

 
II-Qorti ġiet mitluba li tapplika Artiklu 33A tal-Kapitolu 9 tal-
Liġijiet ta’ Malta.  
 
Il-Qorti ġiet mitluba wkoll li, f’każ ta’ ħtija. titratta lill-imputat 
bħala li sar reċidiv ai termini ta’ Artikoli 49 u 50 tal-Kapitolu 9 tal-
Liġijiet ta’ Malta liema sentenzi kienu mogħtija lill-imputat u li 
saru definittivi u ma jistgħux jiġu mibdula. 
 
Rat is-sentenza tal-Qorti tal-Maġistrati (Malta) bħala Qorti ta’ 
Ġudikatura Kriminali tat-8 ta’ Jannar 2025, fejn il-Qorti, wara li rat  
Artikoli 31, 33A, 49, 50, 95, 214, 215, 221 u 339(1)(e) tal-Kapitolu 9 
tal-Liġijiet ta’ Malta, filwaqt li ċaħdet l-eċċezzjoni ta’ preskrizzjoni, 

illiberat lill-imputat mill-ewwel (1), mit-tieni (2) u mir-raba’ 
imputazzjoni miġjuba kontra tiegħu u sabitu ħati tat-tielet (3) 
imputazzjoni miġjuba kontra tiegħu u kkundannatu għal piena ta’ 
tnax-il (12) xahar priġunerija u għal multa ta’ elf Euro (€1,000).  
 
Rat ir-Rikors tal-appellant ippreżentat fil-21 ta’ Jannar 2025 fejn 
talab lil din il-Qorti sabiex: “tbiddel is-sentenza mogħtija fil-konfront 
tiegħu mill-Ewwel Onor. Qorti fit-8 ta’ Jannar 2025 billi tilliberah minn 
kull akkuża u sussidjarjament u bla preġudizzju għall-ewwel talba, jekk 
tinstab ħtija, tiġi lilu akkordata piena aktar xierqa għaċ-ċirkostanzi.”  
 
Rat l-atti u d-dokumenti kollha.  
 
Rat il-fedina penali aġġornata tal-appellant eżebita mill-
Prosekuzzjoni fuq ordni tal-Qorti. 
 
Rat ir-Risposta tal-Avukat Ġenerali għar-Rikors tal-appell tal-
appellant, liema Risposta ġiet ippreżentata fit-12 ta’ Frar 2025. 
 
Semgħet is-sottomissjonijiet finali bil-fomm. 
 
Ikkunsidrat 
 
Illi din hija sentenza dwar appell minn sentenza mogħtija mill-
Ewwel Qorti fit-8 ta’ Jannar 2025. 
 
Illi l-fatti ta’ dan il-każ jikkonsistu f’inċident li seħħ fil-Faċilita’ 
Korrettiva ta’ Kordin.  Jidher li fl-10 ta’ Ġunju 2018 l-appellant 
spiċċa fi ġlieda ma’ xi priġunieri oħra.  Jirriżulta mix-xhieda 
mressqa mill-Prosekuzzjoni li, b’applikazzjoni tar-regoli tal-ħabs, 
l-addetti tal-ħabs poġġew il-priġunieri fiċ-ċelel rispettivi tagħhom.  
Jidher li meta l-appellant tpoġġa fiċ-ċella tiegħu huwa waddab il-
kontenut ta’ barmil li kien mimli bl-awrina lejn l-uffiċjal CO 25 
Cleaven Cutajar u l-priġunieri l-oħra.  Minbarra dan jidher li l-
appellant beda jhedded lill-istess CO 25 Cutajar.  
 
Illi qabel il-Qorti tgħaddi sabiex tagħmel il-konsiderazzjonijiet 
tagħha dwar l-aggravji mressqa mill-appellant fir-Rikors tal-appell 

tiegħu hija tinnota li huwa ben magħruf li hija ma tiddisturbax id-
diskrezzjoni tal-Qorti tal-Maġistrati sakemm din tkun waslet 
għall-konklużjoni tagħha legalment u raġonevolment.  F’dan ir-
rigward il-Qorti tagħmel riferenza għas-sentenza mogħtija fil-25 
ta’ Novembru 2022 fl-ismijiet Il-Pulizija vs. Joseph Tabone 
(Numru 421/2013), fejn din il-Qorti diversament preseduta qalet 
hekk: 
 

“Illi huwa spiss affermat fil-ġurisprudenza illi mhuwiex 
normali illi din il-Qorti ta’ revizjoni tiddisturba l-
apprezzament dwar il-provi magħmul mill-Ewwel Qorti 
jekk tasal għall-konklużjoni li dik il-Qorti setgħet 
raġonevolment u legalment tasal għall-konklużjoni li 
tkun waslet għaliha.  Il-Qorti għalhekk eżaminat mill-
ġdid l-atti proċesswali, inkluż id-dokumenti kollha 
eżebiti u t-testimonjanzi tax-xhieda li ddeponew 
quddiem l-Ewwel Qorti, biex b’hekk tkun f’posizzjoni 
aħjar tevalwa jekk dan l-apprezzament hekk magħmula 
mill-Ewwel Qorti kienx wieħed raġjonevolment u 
legalment validu.1” 

 
Illi għalhekk dak li trid tagħmel din il-Qorti huwa li tistħarreġ jekk 
bil-provi mressqa l-Ewwel Qorti setgħetx tasal għad-deċiżjoni li 
waslet għaliha. 
 

 
1 Ara, fost oħrajn, l-Appelli Kriminali Superjuri: Ir-Repubblika ta’ Malta v. Rida Salem Suleiman 
Shoaib, 15 ta’ Jannar 2009; Ir-Repubblika ta’ Malta v. Paul Hili, 19 ta’ Ġunju 2008; Ir-Repubblika 
ta’ Malta v. Etienne Carter, 14 ta’ Diċembru 2004; Ir-Repubblika ta’ Malta v. Domenic Briffa, 16 
ta’ Ottubru 2003; Ir-Repubblika ta’ Malta v. Godfrey Lopez u Ir-Repubblika ta’ Malta v. Eleno 
sive Lino Bezzina 24 ta’ April 2003; Ir-Repubblika ta’ Malta v. Lawrence Asciak sive Axiak 23 ta’ 
Jannar 2003; Ir-Repubblika ta’ Malta v. Mustafa Ali Larbed, 5 ta’ Lulju 2002; Ir-Repubblika ta’ 
Malta v. Thomas sive Tommy Baldacchino, 7 ta’ Marzu 2000; Ir-Repubblika ta’ Malta v. Ivan 
Gatt, 1 ta’ Diċembru 1994; u Ir-Repubblika ta’ Malta v. George Azzopardi, 14 ta’ Frar 1989; u l-
Appelli Kriminali Inferjuri: Il-Pulizija v. Andrew George Stone, 12 ta’ Mejju 2004; Il-Pulizija v. 
Anthony Bartolo, 6 ta’ Mejju 2004; Il-Pulizija v. Maurice Saliba, 30 ta’ April 2004; Il-Pulizija v. 
Saviour Cutajar, 30 ta’ Marzu 2004; Il-Pulizija v. Seifeddine Mohamed Marshan et, 21 ta’ Ottubru 
1996; Il-Pulizija v. Raymond Psaila et, 12 ta’ Mejju 1994; Il-Pulizija v. Simon Paris, 15 ta’ Lulju 
1996; Il-Pulizija v. Carmel sive Chalmer Pace, 31 ta’ Mejju 1991; Il-Pulizija v. Anthony Zammit, 31 
ta’ Mejju 1991. 

Illi l-Qorti ser tgħaddi issa sabiex tagħmel il-konsiderazzjonijiet 
tagħha dwar l-aggravji mressqa mill-appellant fir-Rikors tal-appell 
tiegħu. 
 
Ikkunsidrat 
 
Illi fl-ewwel aggravju tiegħu l-appellant jilmenta dwar il-fatt li l-
Ewwel Qorti sabet ħtija fih fir-rigward tat-tielet (3) imputazzjoni.  
Jgħid li huwa ċar li l-Ewwel Qorti sabet elementi qawwija ta’ 
kunflitt fil-provi u jisħaq li dan il-kunflitt għandu japplika wkoll 
fil-konfront ta’ din l-imputazzjoni.  Huwa jispjega li mill-provi 
jirriżulta li l-aġir tiegħu ma kienx indirizzat lejn l-uffiċjal pubbliku 
iżda kien indirizzat lejn il-priġunieri l-oħra li magħhom kien 
hemm it-tilwima. Ikompli billi jgħid li dan l-uffiċjal pubbliku 
nzerta kien fil-post il-ħażin.  Jagħmel riferenza għat-tielet (3) 
imputazzjoni u jgħid li din hija imputazzjoni ta’ natura volontarja 
u jgħid li hija teżiġi li jkun hemm l-element ta’ intenzjoni.  Jispjega 
li din l-intenzjoni riedet tkun speċifika u ċioè li ried jinġura lill-
uffiċjal in kwistjoni.  Jgħid li quddiem l-Ewwel Qorti ġie 
kkonstatat li seħħ dak li seħħ iżda ma tressqet l-ebda prova li 
huwa ried jinġurja lill-uffiċjal pubbliku.  Jargumenta li peress li ma 
tressqitx tali prova huwa għandu jiġi liberat mit-tielet (3) 
imputazzjoni. 
 
Illi għal dan l-aggravju l-Avukat Ġenerali jwieġeb billi jispjega li l-
Ewwel Qorti lliberat lill-appellant mill-imputazzjonijiet l-oħra 
minħabba li ma ġiex ippruvat kif bdiet u kompliet il-ġlieda.  Fir-
rigward tat-tielet (3) imputazzjoni, l-Avukat Ġenerali jgħid li xhud 
wieħed jekk emmnut huwa biżżejjed sabiex tinstab ħtija.  Ikompli 
billi jirreferi għas-sentenza appellata u jgħid li l-Ewwel Qorti sabet 
provi kunfliġġenti biss fir-rigward tal-imputazzjonijiet l-oħra.   
Jispjega li huwa fallaċi l-argument tal-appellant meta hu jisħaq li 
ladarba nstabu provi kunfliġġenti dawn għandhom japplikaw 
wkoll għat-tielet (3) imputazzjoni u dana minħabba li kull reat 
għandu l-ingredjenti tiegħu.  L-Avukat Ġenerali jispjega li l-
Ewwel Qorti emmnet il-verżjoni tal-uffiċjal pubbliku.  Fir-rigward 
tal-fatt li l-appellant argumenta li huwa ma kellux l-intenzjoni 
neċessarja, l-Avukat Ġenerali jirreferi għax-xiehda tal-uffiċjal 

pubbliku u kif dan spjega dak li ġara.  Jgħid li l-appellant kien jaf 
x’kien qed jagħmel u x’kienu l-konsegwenzi tal-azzjonijiet tiegħu.  
Jisħaq li minkejja li wieħed ma jeskludix li huwa ried jolqot ukoll 
lill-priġunier l-ieħor, il-fatt li ried jolqot lill-uffiċjal pubbliku 
jirriżulta ċara u sfaċċat.  Jargumenta li minħabba f’hekk tirriżulta l-
mens rea speċifika neċessarja.   
 
Illi dwar l-aggravju in eżami din il-Qorti tibda billi tirrimarka li l-
Ewwel Qorti sabet ħtija tal-appellant taħt Artikolu 95 tal-Kapitolu 
9 tal-Liġijiet ta’ Malta.  Dwar ir-reat li jaqa’ taħt Artikolu 95 tal-
Kapitolu 9 tal-Liġijiet ta’ Malta, fin-Noti tiegħu Notes on Criminal 
Law (Second Year – Criminal Law) il-Professur Sir Anthony 
Mamo jikteb hekk: 
 

“This provision does not call for any special notice in addition 
to what we have already said in connection with the offence 
dealt with in Section 92.  The material and the moral elements 
are the same.  What is different is the person upon whom the 
outrage is committed.  The victim in this offence can be any 
person lawfully charged with a public duty other than a Judge, 
the Attorney General, a Magistrate or a Juror. [...]  
 
This offence arises even though the person charged with the 
public duty may not at the time of discharging such duty be 
wearing his uniform or badge etc. of office, provided the 
offender was aware of his status as such person.” 

 
Illi wara li din il-Qorti qrat bir-reqqa x-xiehda mogħtija minn CO 
25 Cleaven Cutajar, bla tlaqliq tgħid li temminha.  Stabbilit dan 
din il-Qorti hija tal-fehma li mill-aġir tal-appellant jirriżulta 
ampjament l-intenzjoni sabiex jolqot lil addett tal-ħabs CO 25 
Cutajar.  F’dan ir-rigward din il-Qorti tagħmel riferenza għat-
traskrizzjoni tad-depożizzjoni mogħtija minn CO 25 Cutajar minn 
fejn jirriżulta s-segwenti (a fol. 79): 
 

“Xhud:  […] U aħna għandna policy li naqbdu u nsakkru 
lil kulħadd.  U bdejt minnu sakkartu għal 
protezzjoni tiegħu.  Kif qfiltu kellu dan barmil 

u kien fih skużi nerġa’ ngħidlek l-awrina u 
waddabulna u laqat lili u lil priġunieri ukoll u 
ftaħtlu każ. 

 
Pros.:  Issa hu barra li għamillek hekk. 
 
Xhud:  Barra theddid u. 
 
Pros.:  Eżatt mela. 
 
Xhud:  Dik ġiet rutina normali. 
 
Pros.:  Ejja nibdew biċċa biċċa.  It-theddid x’kien il-

kliem tiftakru? 
 
Xhud:  Ija. 
 
Pros.:  Għidli. 
 
Xhud:  “Nagħmillek bomba”, “naħraqlek il-karozza, il-

bieb ta’ barra.”  Dik ġiet normali jiġifieri rutina 
tiegħu għax hu għamel 6 xhur miegħu 
f’division 6.” 

 
Illi din il-verżjoni hija korroborata wkoll mir-rapport li sar mill-
istess CO 25 Cutajar (Dok. “CC 1” – a fol. 82).  Magħdud ma’ dan, 
din il-Qorti tirrimarka li kieku l-appellant ma kellux l-intenzjoni li 
jitfa’ l-bżonnijiet tiegħu fuq CO 25 Cutajar tal-anqas wieħed 
jippretendi li kellu jiskuża ruħu u mhux jheddu.  Għalhekk il-
verżjoni tal-appellant mhijiex kredibbli.  Jirriżulta ben ċar li l-
appellant kellu l-intenzjoni li jagħmel dak li għamel u qal.  
Għaldaqstant isegwi li l-Ewwel Qorti kienet korretta meta sabet 
ħtija fl-appellant allura imputat fir-rigward tat-tielet (3) 
imputazzjoni addebitata fil-konfront tiegħu bil-konsegwenza li l-
aggravju in eżami qed jiġi miċħud.  
 
Ikkunsidrat 

Illi fit-tieni aggravju tiegħu l-appellant jitlob li jekk din il-Qorti 
tikkonferma l-ħtija tiegħu hija għandha hija teroga piena aktar 
ekwa għaċ-ċirkostanzi tal-każ.  Għal dan l-aggravju l-Avukat 
Ġenerali jwieġeb billi jgħid li l-piena mogħtija mill-Ewwel Qorti 
taqa’ fil-parametri tal-liġi.  Ikompli li mhux il-prassi li din il-Qorti 
tirriforma l-piena erogata mill-Ewwel Qorti għaliex b’hekk tkun 
qed tiddisturba d-diskrezzjoni tagħħa (tal-Ewwel Qorti).  
 
Illi dwar l-aggravju in eżami din il-Qorti tibda billi tfakkar li fir-
rwol tagħha hija ma tiddisturbax id-diskrezzjoni tal-Ewwel Qorti 
fl-erogazzjoni tal-piena sa fejn tali piena taqa’ fil-parametri tal-liġi.  
F’dan ir-rigward din il-Qorti tagħmel riferenza għas-sentenza 
mogħtija fl-24 ta’ Settembru 2009 fl-ismijiet Il-Pulizija vs. Omar 
Yusuuf Hodan (Numru 231/2009) fejn din il-Qorti qalet hekk: 
 

“Illi dan l-appell tal-Avukat Ġenerali hu limitat għall-
piena erogata ta’ sentejn priġunerija sospiżi għal erba’ 
snin.  Jiġi ribadut li din il-Qorti, bħala Qorti ta’ reviżjoni, 
normalment ma tiddisturbax id-diskrezzjoni eżerċitata 
mill-Ewwel Qorti fl-applikazzjoni tal-piena, sakemm dik 
il-piena ma tkunx teżorbita mill-parametri tal-liġi jew ma 
tkunx manifestament waħda esaġerata. (Ara. “Ir-
Repubblika ta’ Malta vs. David Vella” [14.6.1999] , “Ir-
Repubblika ta’ Malta vs. Eleno sive Lino Bezzina” 
[24.4.2003] u oħrajn).  Illi kif kellha okkażjoni tgħid din 
il-Qorti, dan il-prinċipju japplika ugwalment kemm 
f’appelli li jsiru mill-persuna misjuba ħatja, kif ukoll 
f’appelli intavolati mill-Avukat Ġenerali.” 

 
Illi apparti dak li ngħad hawn fuq, din il-Qorti tagħmel tagħha 
dak li ngħad fis-sentenza mogħtija fl-20 ta’ Diċembru 2022 fl-
ismijiet Il-Pulizija vs. Wajdi Lazhir Benhamed (Numru 386/2022) 
fejn din il-Qorti diversament preseduta qalet hekk: 
 

“10. Issa, għal dak li jirrigwarda appelli minn piena, 
huwa paċifiku li sabiex Qorti tal-Appell tibdel il-piena li 
tkun erogat l-ewwel Qorti, irid jirriżultalha li tali piena 
tkun żbaljata fil-prinċipju jew manifestament eċċessiva.  

Hekk ġie mistqarr mill-Qorti tal-Appell Kriminali 
(Superjuri) fil-kawża fl-ismijiet The Republic of Malta vs. 
Kandemir Meryem Nilgum and Kucuk Melek deċiża 
nhar il-25 t’Awwissu 2005:  
 

It is clear that the first Court took into account all 
the mitigating as well as the aggravating 
circumstances of the case, and therefore the 
punishment awarded is neither wrong in principle 
nor manifestly excessive, even when taking into 
account the second and third grounds of appeal of 
appellant Melek.  [...]  
 

11. Mill-banda l-oħra din il-Qorti trid tagħmel l-
evalwazzjoni tagħha dwar jekk il-Qorti tal-Maġistrati 
(Malta) applikatx piena li kienet manifestament eċċessiva 
meta wieħed jieħu kont ukoll tal-aspetti retributtivi u 
preventivi tas-sentenza emessa minnha.  Kif intqal aktar 
‘il fuq fl-appell Kandemir u li ġie wkoll imbagħad ribadit 
fl-appell superjuri Ir-Repubblika ta’ Malta vs. Marco 
Zarb, deċiża nhar il-15 ta’ Diċembru 2005, din il-Qorti 
bħala Qorti ta’ Appell ma tiddisturbax is-sentenza 
mogħtija mill-Qorti tal-ewwel istanza sempliċement 
għaliex kienet tippreskrivi piena li kienet għola minn dik 
li din il-Qorti kif komposta kienet kieku tagħti kieku 
kienet hi li qegħda teroga l-piena.  Biex l-appell jirnexxi, 
kien meħtieġ li l-appellant juri li l-piena mogħtija mill-
Qorti tal-Maġistrati kienet toħroġ barra mill-parametri 
tal-piena jew miżuri applikabbli għall-każ.  Din il-Qorti 
ma tinterferix ma’ pieni li ma jkunux jidhru li huma 
żbaljati fil-prinċipju, għalkemm ikunu jidhru li huma 
pieni ħorox għal xi Ġudikanti.  Biex piena mogħtija minn 
Qorti tal-Ewwel Istanza tkun tista’ tiġi mibdula jrid jiġi 
pruvat li kien hemm xi żball fil-prinċipju wara l-
emanazzjoni ta’ dik il-piena.  Il-Qorti tal-Appell Kriminali 
fl-Ingilterra żviluppat ukoll il-kunċett ta’ sindakabilita’ 
tal-piena tal-Qorti tal-Ewwel Istanza fil-każ li din tkun 
eċċessiva jew manifestament eċċessiva.  Biss dan ma 

jfissirx li sempliċiment għax sentenza tkun tidher li hija 
fuq in-naħa aktar severa din tkun tissodisfa dan it-test tal-
eċċessivita’ jew eċċessivita’ manifesta.  Anzi dik il-Qorti 
ttenni li appell fuq tali piena jkun jista’ jiġi milqugħ jekk 
jirriżulta li s-sentenza tkun barra l-parametri tal-piena li 
tkun applikabbli għall-offiża in kwistjoni u għaċ-
ċirkostanzi tal-ħati u mhux għaliex tkun piena li tkun 
għola minn dik li kieku l-Qorti tal-Appell kienet teroga 
għall-każ in kwistjoni. [...]” 

 
Illi għal kull buon fini jingħad li permezz ta’ Att Numru IV tal-
2025 saru xi emendi f’Artikolu 95 tal-Kapitolu 9 tal-Liġijiet ta’ 
Malta fejn, fost l-oħrajn, żdiedet il-piena.  Għal kull buon fini 
jingħad ukoll li din il-Qorti ser tieħu in konsiderazzjoni l-piena kif 
kienet meta seħħet l-imputazzjoni li tagħha din il-Qorti 
kkonfermat il-ħtija fl-appellant u dana peress li hija aktar 
favorevoli għalih.   
 
Illi meħud in konsiderazzjoni dak li ngħad fil-paragrafu 
preċedenti u kif ukoll tal-piena applikabbli fir-rigward tat-tielet (3) 
imputazzjoni li tagħha l-appellant allura imputat instab ħati mill-
Ewwel Qorti, din il-Qorti tinnota li l-piena erogata mill-Ewwel 
Qorti fis-sentenza appellata taqa’ sewwa sew fil-parametri tal-liġi 
u ma hemm xejn x’jiġri ċensurat fiha b’dan illi din il-Qorti ma 
tarax li jeżistu ċirkostanzi li jwassluha sabiex tnaqqas il-piena 
erogata mill-Ewwel Qorti u dana b’mod speċjali wara li din il-
Qorti qieset il-fedina refrattarja ħafna tal-appellant.  Għaldaqstant, 
anke l-aggravju in eżami qed jiġi miċħud ukoll.                                                                                                                                
 
Decide 
 
Għal dawn il-motivi, il-Qorti taqta’ u tiddeċiedi billi tiċħad l-
appell imressaq mill-appellant Joseph Zahra u tikkonferma s-
sentenza appellata fl-intier tagħha. 
 
_________________________                 _________________________ 
Onor. Dr. Neville Camilleri                Alexia Attard  
 Imħallef          Deputat Reġistratur  


